
Hayagriva Stutih

హయగ్రీవస్తుతిః

లసదాస్య హయగ్రీవ  లసదోష్ఠద్వయారుణ  ।
లసద్దన్తావలీశోభ  హయగ్రీవ  లసత్స్మిత ॥ ౧॥
లసత్ఫాల హయగ్రీవ  లసత్కున్తలమస్తక ।
లసత్కర్ణ హయగ్రీవ  లసన్నయనపఙ్కజ ॥౨॥
లసద్వీక్ష హయగ్రీవ  లసద్భ్రూమణ్డలద్వయ  ।
లసద్గ్రీవ  హయగ్రీవ  లసద్ధస్త   లసద్భుజ ॥ ౩॥
లసత్పార్శ్వ లసత్పృష్ఠ కక్షాంసయుగ సున్దర  ।
హయగ్రీవ  లసద్వక్షఃస్తనమధ్య  వలిత్రయ  ॥ ౪॥
హయగ్రీవ  లసత్కుక్షే లసద్రోమలతాఞ్చిత  ।
హయగ్రీవ  లసన్నాభే లసత్కటియుగాన్తర ॥ ౫॥
లసదూరో హయగ్రీవ  లసజ్జానుయుగప్రభ   ।
హయగ్రీవ  లసజ్జాఙ్ఘాయుగ్మ   పాదామ్బుజద్వయ ॥౬॥
హయగ్రీవ  లసత్పాదతలరేఖారుణద్యుతే ।
లసన్నఖాఙ్గులీశోభ  హయగ్రీవాతిసున్దర   ॥ ౭॥
లసత్కిరీటకేయూరకఙ్కణాఙ్గదకుణ్డల   ।
హయగ్రీవ  లసద్రత్నహారకౌస్తుభమణ్డన   ॥౮॥
హయగ్రీవ  లసన్మధ్య లసచ్చన్దనచర్చిత  ।
లసద్రత్నమయాకల్ప  శ్రీవత్సకృతభూషణ  ॥౯॥
హయగ్రీవ  లసత్కాఞ్చీరత్నకిఙ్కిణిమేఖల ।
హయగ్రీవ  లసద్వస్త్ర మణినూపురమణ్డిత  ॥ ౧౦॥
హయగ్రీవేన్దుబిమ్బస్థ   లసచ్ఛఙ్ఖాక్షపుస్తక  ।
లసన్ముద్ర హయగ్రీవ  లసదిన్దుసమద్యుతే  ॥ ౧౧॥
హయగ్రీవ  రమాహస్తరత్నకుమ్భసృతామృత ।

హయగ్రీవ  సమానశ్రీచతూరూపోప్రసేవిత   ॥ ౧౨॥
హయగ్రీవ  సురశ్రేష్ఠ  హయగ్రీవ  సురప్రియ  ।
హయగ్రీవ  సురారాధ్య జయ శిష్టజయేష్టద   ॥ ౧౩॥
హయగ్రీవ  మహావీర్య హయగ్రీవ  మహాబల ।
హయగ్రీవ  మహాధైర్య  జయ దుష్టవినష్టిద   ॥ ౧౪॥
భయం మృత్యుం క్షయం వ్యర్థవ్యయం  నానామయం చ మే ।
హరే సంహర దైత్యారే  హరే నరహరే యథా ॥ ౧౫॥
భక్తిం శక్తిం  విరక్తిం  చ భక్తిం  ముక్తిం చ యుక్తిద ।
హరే మే దేహి దైత్యారే  హరే నరహరే యథా ॥ ౧౬॥
సదా సర్వేష్టలాభాయ  సర్వానిష్టనివృత్తయే  ।
హయగ్రీవస్తుతిః  పాఠ్యా వాదిరాజయతీరితా ॥ ౧౭॥
చిన్తామణిర్హయగ్రీవో   వశే యస్య నిషేవితః ।
సోఽపి సర్వార్థదో  నౄణాం కిముతాసౌ హయాననః ॥ ౧౮॥
ఇతి శ్రీమద్వాదిరాజపూజ్యచరణవిరచితా
హయగ్రీవస్తుతిః  సమ్పూర్ణా ।
భారతీరమణముఖ్యప్రాణాన్తర్గత   శ్రీకృష్ణార్పణమస్తు   ।

